Rapport frå seminaret ”Den andres ansikt”- dialog om religion og livssyn på film, i Oslo 7.-8. november 2009
Den 7.-8. november 2009 vart det for første gong arrangert ein interreligiøs filmfestival i Oslo. Seminaret ”Den andres ansikt” sette fokus på korleis ulike religionar og livssyn blir framstilt på film: Bidrar film til å forsterka stereotypiar og vrengebilete av ”dei andre”? Finst det filmar som bidrar til å byggja bruer mellom ulike kulturar ,religionar og livssyn? Kan film vera eit fruktbart utgangspunkt for religion- og livssynsdialog?  
Formålet med seminaret var å skapa religions- og livssynsdialog på kunstens premisser; undersøka om film kan bidra til å bygga bruer og overvinna fiendebilete; gjera dialogen tilgjengeleg for fleire enn dei som aktivt driv med det i dag; og å senda viktige impulsar til filmkunstnarar, samfunn, religionar og livssyn om dialogens nødvendigheit. 
Initiativtakar var KULT – senter for kunst, kultur og kirke i samarbeid med Samarbeidsrådet for tros- og livssynssamfunn (STL) og Norsk filminstitutt. Arbeidsgruppa for seminaret med ansvar for planlegging og gjennomføring,  besto av prosjektleiar Kjartan Leer-Salvesen og Anne Veiteberg frå KULT,  Britt Thoresen og Mehda Ghalegolabi frå STL, Kjell Runar Jenssen og Anita Aubert frå Norsk Filminstitutt.  

Seminaret gjekk over to dagar på Filmens Hus i Oslo med 8 filmar på programmet, kombinert med innleiingar og panelsamtalar. Bidragsytarane var representantar frå ulike trus- og livssynssamfunn, forfattarar, filmskaparar og forskarar.  Rundt 125 personar deltok på heile eller deler av festivalen. Seminaret var opent for alle interesserte, men såg ut til å appellera særleg til lærarar, kyrkjeleg tilsette og journalistar.  Nokre var rekrutterte frå kyrkjeakademia og STL sitt nettverk. Men  få av deltakarane er aktive i den institusjonaliserte religions- og livssynsdialogen. I så måte var dette eit breiare fora. 
Prosjektet var støtta av Norsk kulturråd, Fritt Ord og STL si støtteordning til lokale dialogtiltak. 
Religion og film som tema og utgangspunkt for dialog
Internasjonalt finst det ei rekke festivalar og seminar som tar opp forholdet mellom religion og film – og som diskuterer religiøs tematikk og religionane si rolle på filmlerretet. Det gjeld t.d. Infinity-festivalen i Alba, Italia, Fajr-festivalen i Teheran, Iran,  den internasjonale filmfestivalen i Dhaka, Bangladesh og Religion Today-festivalen i Trento, Italia. I Noreg har det  vore lite fokus på dette temaet.  Seminaret ”Den andres ansikt” er difor noko nytt i norsk samanheng.
Filmseminaret  i Oslo opna med eit innslag ved den hinduistiske dansegruppa Karvan Dance, og deretter bidrog Inge Eidsvåg ved Nansenskulen med eit føredrag om ”Å være gjester i hverandres sinn. Om dialog som redskap og livsholdning”. Dette gav ein flott start til det som vidare skulle skje på festivalen.
Filmane som blei vist desse dagane var:  

Mary (Abel Ferrara, Frankrike/USA 2008)

Reel Bad Arabs. How Hollywood villifies a people (Sut Jhally, USA 2006)
Sita sings the blues (Nina Paley, USA 2008)

Vår, sommer, høst (Kim Ku-Duk, Sør Korea 2003)

Den store reisen (Ismaël Ferruchi, Frankrike 2004)

Uden for kærligheden (Daniel Espinoza, Danmark 2006)

Jesus the spirit of God (Nader Talebzadeh, Iran 2007)
Jeanne d’Archs lidelse og død (Carl Theodor Dreyer, Danmark 1928) 

I tillegg til eit mangfaldig  program med dokumentarfilm og spelefilmar som representerte dei største verdsreligionane (kristendom, islam, jødedom, buddhisme og hinduisme), var det  innleiarar frå ulike trus- og livssynssamfunn som delte sine tankar og refleksjonar over tematikken i filmane, og som deltok i dialogar og debattar. Humanetikaren Didrik Sønderlind og katolikken  Arne Berggren presenterte Abel Ferrara sin film Mary. Leiar av Nidaros pilegrimsgård og prest Berit Lånke presenterte den muslimske filmen Den store reisen - om ei pilegrimsreise til Mekka. Myteekspert Terje Nordby introduserte den hinduistiske animasjonsfilmen Sita sings the blues, medan skuleleven Akul Viswanathan, som representerte Santhan Mandir Sabha (det første hindutemplet i Norge) kommenterte filmen etterpå . Buddhisten Espen Arnesen og bahai  Lasse Thoresen innleia til den buddhistiske filmen Vår, sommer, høst, og den jødiske manusforfattaren Daniel Dencik frå Danmark inviterte til samtale om sin eigen film Uden for kærligheden. 
Det unike ved dette filmseminaret var nettopp kombinasjonen av innleiingar før (og av og til etter) filmane, filmvisingar og  panelsamtalar. Alle bidragsytarane hadde fått sett filmane på førehand. Seminaret hadde tre bolkar med film og panelsamtale med følgjande overskrifter og tema: ”Fiendebilder og vrengebilder”, ”Kulturmøter, identitet og generasjonsforskjeller”  og ”Jesusbilder i islam – polemikk eller dialog”. 
Fiendebilete og vrengebilete 

Peter Malone frå World Catholic Assosiation for Communication og Signis introduserte dokumentar-filmen Reel bad Arabs. How Hollywood villifies a people - om stereotypiar og demonisering av arabarar og muslimar i amerikanske Hollywood-filmar. Kristin Aalen, journalist i Stavanger Aftenblad, leia panelsamtalen etter filmen der representantar frå Islamsk Råd og Det mosaiske trossamfund var med, Shoab Sultan og Berit Reisel, i tillegg til mediaforskar Elisabeth Eide og filmregissør Erik Poppe. Tema som var oppe til drøfting var m.a. konspirasjonsteoriar, antisemittisme vs. islamofobi, fiendebilete i Hollywood og i norsk film. Poppe problematiserte det eintydige og negative bilete som dokumentarfilmen gav av Hollywood, men han var også oppteken av å ansvarleggjera eigen bransje i forhold til vrengebilete av ”dei andre”, inkludert den norske: Kven er  ”skurkane” i norsk film?
Kulturmøter, identitet og generasjonsforskjellar 
Tematikken i Den store reisen og Uden for kærligheden vart drøfta av eit panel leia av Alf van der Hagen.  Det var vellukka å ha to filmar som utgangspunkt for samtale i staden for berre ein. Det førte til interessante samanlikningar både av tematikken og karakterane i filmane; om forholdet mellom far og son i ein muslimsk/fransk kontekst - og forholdet mellom mor og son i ein jødisk/dansk kontekst. Det handla om fleirkulturalitet, kulturkonflikt og om det å ha fleire identitetar på same tid. Det handla om generasjonsforskjellar og ulik tilknyting til eigne tradisjonar, kultur og religion. Men det handla også om kjærleik på tvers av religionar og kulturar, og om vegen til forsoning på tvers av generasjonane. 

Noko av samtalen i panelet gjekk på om skildringane frå det fleirkulturelle miljøet i Danmark liknar det norske: Ville eit  kjærleiksforhold mellom ein jøde og ein muslim blitt akseptert i Norge? Og kva er norske jødar sitt forhold til si eiga historie i dag samanlikna med den jødiske familien på filmen? I forhold til Den store reisen:  Korleis er barneoppsedinga og forholdet mellom generasjonane i muslimske familiar i Norge? Kor stor plass har det religiøse? Liknar muslimske fedre i Norge på den marrokanske faren i Den store reisen? Slike spørsmål var oppe til samtale og paneldeltakarane delte sine eigne erfaringar og refleksjonar. Deltakarane i panelet var Mona Levin, Muhammad Usman Rana, Alexa Døving og Daniel Dencik.
Jesusbilder i islam - polemikk eller dialog?
Den siste panelsamtalen tok utgangspunkt i ein iransk film om Jesus; Jesus the spirit of God. Dette er ein dårleg film kunstnerisk sett, men likevel eit interessant bidrag i debatten om Jesus-bilder på film. Filmen presenterer to alternative sluttscener til Jesu død og oppstode; den eine i samsvar med kristen tradisjon, den andre basert på islam (eller rettare sagt Barnabas-evangeliet). Samtalen i etterkant av filmen handla i hovudsak om  kor lite tyngde og truverdigheit skriptet til filmen - Barnabas-evangeliet - har (og som slik sett føyer seg inn i rekka av nyare filmar basert på apokryfe skrifter), og kor polemisk og propagandistisk filmen er, gitt den iranske settinga. I så måte kunne ikkje filmen på nokon måte seiast å vera uttrykk for ei dialogisk tilnærming. Religionshistorikar Kari Vogt var den som tydelegast framførte ein slik kritikk mot filmen i samtalen. Dei andre i panelet var Kjartan Leer Salvesen,  Jafar Jafarnejad og Karima Solberg. Samtalen vart leia av journalist Espen Utaker i Vårt Land.
”Hvilke ansikter, hvilke perspektiver”?

Fire personar var bedt om å koma med avsluttande refleksjonar :” Hvilke ansikter, hvilke perspektiver?” Kjartan Leer Salvesen understreka at film er viktigare og meir enn underhaldning, at film uttrykker korleis vi tolkar og forstår verda. Då blir det også vesentleg korleis ”den andres ansikt” blir framstilt. Arrangørane bak seminaret har villa finna fram til ”motstemmer” i filmverda . Hensikten har vore å visa filmar som ikkje framstiller annleistruande som skremmande og farlege, men som viser nyansar og mangfald i tru og livssyn, som får fram at religion og livssyn er ein viktig del av kvardagslivet for mange, for kultur og samfunn, og ikkje berre som ”engler og demoner, konspirasjoner og selvmordsbombere.” 

Erik Poppe la vekt på filmbransjen sitt ansvar i val av historiar: Kva historie er det ein vil fortelja? Han hevda at det er stor skilnad på å fortelja om og å fortelja med , og han meinte at norsk film ikkje har vore flinke nok til å skildra ”den andres ansikt”.  Katolikk Arne Berggren tok utgangspunkt i eigne erfaringar som manusforfattar og hevda at det er vanskeleg å få aksept for å bringa inn religiøs tematikk i manus til TV-seriar og film: Er religion blitt tabu?
Bushra Ishaq, leiar i Muslimsk Studentsamfunn, la vekt på dialogens betydning og sa litt om si eiga erfaring frå dialogarbeid mellom kristne og muslimar. Bente Sandvik, humanetikar og leiar av STL, oppsummerte med at film både kan karikera, demonisera og opplysa. Ho trakk fram nokre tema som ho gjerne ville ha meir dialog om i oppfølginga av dette seminaret; barneoppseding og forholdet mellom barn og vaksne; religionskritikk og definisjonsmakt; forholdet mellom individ og fellesskap, kultur og religion – kva er religion og kva er kultur?; trus- og livssynsfridom – kva inneber det i eit menneskerettsperspektiv?
Festivalen runda av med ein stumfilmkonsert, Carl Theodor Dreyer sin film om Jeanne d’Arc som blei vist med akkompagnement av Sigbjørn Apeland på piano, og ei innleiing ved Kjell Runar Jensen frå Norsk Filminstitutt. 
Evaluering    
Responsen frå publikum og bidragsytarar har vore svært god. Vi har ikkje brukt spørreskjema, men fått mange både munnlege og skriftlege tilbakemeldingar. Alle har gitt uttrykk for at seminaret var svært givande og lærerikt. Vi fekk stadfesta at tematikken var viktig. 
Deltakarane og arrangørgruppa synest også det arrangementstekniske gjekk knirkefritt. Vakt, maskinist, innleigd hjelp til registrering og ordstyrar frå Filminstituttet bidrog alle til det. Lokala på Filmen Hus  var godt eigna til formålet, og maten var svært god.  

Folk har vore positive til valet av filmar, kanskje med unnatak av Jesus the spirit of God. Den filmen var nok for spesielt interesserte. Somme reagerte på at ein film som ikkje held mål kunstnerisk, og som i tillegg er ein del av det iranske propagandaapparatet, var inkludert i programmet. Vi forstår kritikken, men vil likevel hevda at filmen passa inn i tematikken – nemleg diskusjonen om  Jesusbilder i islam. Uden for kærligheden og Den store reisen var dei filmane som engasjerte mest og gav størst utbytte filmatisk og innhaldsmessig. Mange trakk også fram Sita sings the blues og Jeanne d’Arc som filmar med stor estetisk verdi.  

Det hadde vore ønskjeleg med meir dialog med publikum, men eit tettpakka program med mange filmar og bidragsytarar tillet ikkje det.  Neste gong vil ein difor vurdera å ha nokre færre filmar og redusera talet på innleiingar, for å oppnå både større tematisk konsentrasjon og sikra meir tid til samtale, inkludert med salen. For å aktivisera deltakarane meir kan det vera aktuelt å legga inn ”stasjonar” der folk får høve til å spørja ut, høyra meir om og samtala med nokre av innleiarane.

Det mange sette stor pris på denne gongen, var møtet med den jødiske manusforfattaren Daniel Dencik som inviterte salen til samtale etter å ha vist filmen sin. Slike møter ansikt til ansikt med manusforfattarar og filmskaparar kan ein gjerne ha fleire av.

På førehand var det lagt ned mykje arbeid i å nå ut med informasjon til aktuelle målgrupper, i form av brev, brosjyre, flyers, plakatar og e-post til relevante organisasjonar, institusjonar og enkeltpersonar -  i tillegg til informasjon på heimesidene til Norsk Filminstitutt, STL og Norske kirkeakademier på vegne av KULT. Seminaret var også presentert i Cinemateket sin katalog, og under sjølve seminaret hang det banner på Filmens Hus. Kjartan Leer Salvesen var intervjua av Vårt Land og Klassekampen i forkant av seminaret, og fleire saker kom på trykk også i etterkant. Det er positivt at tematikken frå seminaret slik har nådd ut til fleire enn dei som deltok.

Avsluttande kommentarar og vegen vidare
Arbeidet i arbeidsgruppa har vore inspirerande, og samarbeidet mellom dei ulike aktørane har fungert svært godt. Undervegs i prosessen har  gruppa diskutert mange interessante tema og filmar, som ikkje alle kunne inkluderast i denne omgong. Seminaret ”Den andres ansikt” har dessutan fått internasjonal merksemd. Prosjektleiar Kjartan Leer-Salvesen blei  invitert til ein interreligiøs workshop og filmfestival i Roma i oktober. Dette gav inspirasjon og nyttige kontaktar  til vidare arbeid. 
Alt dette gjer at vi som har stått bak ”Den andres ansikt” ønskjer å gjennomføra fleire seminar etter same lest, gjerne med ei spissing av tema. Vi vil laga ein tilsvarande festival i november neste år, men det er ikkje endeleg bestemt kven som blir med i samarbeidet vidare og kva tematikken skal vera. Ein idé er å laga eit seminar om livsfaseriter - på bakgrunn av  STL sin rapport – eller om sentrale religiøse og humanistiske verdiar på film. Dette vil arrangørane ta endeleg stilling til på nyåret.

Det vil bli nokre endringar på bakgrunn av årets erfaringar. Vi har sett at det kan vera vanskeleg for folk å setja av ei heil helg. Programmet vil difor bli noko korta ned og til dømes avslutta tidlegare på søndagen. Vidare vil vi forsøka å senda filmar på turné kopla til lokale arrangement,  slik at også fleire av dei lokale religions- og livssynsdialogane, lokale kyrkjeakademi etc. kan få utbytte av desse.  
Neste år vil det også vera ei målsetting å visa kvalitetsfilmar frå trus- og livssynssamfunn som ikkje var representerte i år, m.a. bahai og humanisme. Vidare er det eit mål at også publikum - i større grad enn denne gongen - reflekterer det fleirkulturelle og fleirreligiøse Norge.  Breidda var reflektert i filmprogrammet, i innleiingane og panelsamtalane på seminaret,  men mangfaldet var i liten grad synleg i salen. Dette ser vi som ei stor utfordring. 
Det tar tid å knytta kontaktar, finna fram til relevante filmar og skaffa dei til Norge, og gjera avtalar med aktuelle bidragsytarar. Arbeidsgruppa brukte eit år på planlegging av ”Den andres ansikt”. Det vil vera behov for å ha lang tid til dette arbeidet neste gong også, sjølv om mange ting vil gå lettare med erfaringane som no er gjort og kontaktane som er etablert.

Nokre ringverknader av seminaret er naturleg å nemna. Det vil bli arrangert eit seminar om fiendebilete i norsk film på Lillehammer. Mia Lindrup ved Norsk filminstitutt har tatt initiativ til eit seminar m.a. for unge filmskaparar og har invitert Erik Poppe til å bidra. Utgangspunkt er mellom anna filmen  Reel bad Arabs. Det er også planlagt innkjøp av 100 stk DVD av Uden for kærligheden til bruk i norske skular. Det danske filminstituttet har laga eit bra undervisningsopplegg. 
Det blei tatt filmopptak av heile seminaret. Dokumentasjon vil bli lagt ut på relevante heimesider (Filminstituttet og KULT etc.), og skal også gjerast tilgjengeleg for andre som kan nytta det t.d. i undervisning og ved filmvisingar. 
Arrangørane for ”Den andres ansikt” vil takka STL for eit godt samarbeid og for økonomisk støtte til seminaret!

Anne Veiteberg

KULT – senter for kunst, kultur og kirke

